
id est:
Idem A. Iuliano pp. 

Sancimus, ut nemo devotissimorum clericorum sive a clerico sive 
a quoquam laicorum qui dicuntur statim ab initio apud beatissimos 
singularum dioecesium patriarchas accusetur, sed primum secundum 
sacros canones apud episcopum civitatis, in qua clericus commoratur: 
quem si suspectum habet, apud metropolitanum episcopum hoc faciat: 
sin autem, ut fit, ne in hoc quidem adquiescit, tum ad sacrum eius 
provinciae concilium reum indicandum trahat, ut tres religiosissimi 
episcopi, qui secundum tempus ordinationis praestant, cum metropolita 
conveniant et litem in pleno synodi consessu diiudicent. 
1 ¶ Ac si sententia placuerit, a negotio discedatur. 
2 ¶ Sin laesum se esse putat, tum beatissimum illius dioecesis 
patriarcham appellet, cuius sententia omnino stetur, perinde atque 
si ab initio iudicium susceperit.
3 ¶ Contra tales enim episcopales sententias provocationem locum 



non habere a praedecessoribus nostris constitutum est. 
4 ¶ Idem valeat et si episcopus accusatur sive a laicis qui dicuntur 
sive ab aliquo religiosissimorum clericorum sive ab alio 
reverendo episcopo. 
5 ¶ Vetamus enim omnino accusationes apud beatissimos patriarchas 
deponi accusatosque in aliam provinciam (diduci, nisi forte ideo 
accusatio deponatur, ut causa ad religiosissimum loci episcopum 
transferatur: tunc enim licebit accusationem et apud religiosissimos 
patriarchas deponi, litteras vero componi, ad aliquem religiosissimorum 
loci episcoporum, ut is causam secundum modum antea 
a nobis definitum audiat. 
6 ¶ Nec tamen ei permitti ad devotissimos clericos se conferre 
et immodicis sportulis quae dicuntur citatos adfligere, quemadmodum 
nimirum adhuc peccari cognovimus. 
7 ¶ Pro singulis enim citatorum personis non supra sextam solidi partem 
sportularum nomine missis a religiosissimis patriarchis et metropolitis 
dari permittimus, vel, si episcopus accusatus est, usque ad senos solidos 
pro quacumque quantitate vel qualicumque causa praestari 
neque quid amplius. 
8 ¶ Idem valebit in metropolitis, si qua apud eos accusatio adversus 
aliquem episcoporum qui sub eis sunt vel illius provinciae clericorum 
deponatur: nam si in civilibus causis sportularum sumptuumque modum 
contrahere festinavimus idque lege comprehendere curavimus, 
multo magis in ecclesiasticis accusationibus modum servari sancimus. 
9 ¶ Quod si causa a religiosissimo patriarcha ad aliquem religiosissimorum 
metropolitarum vel alium religiosissimorum episcoporum delata sententia 
feratur, una autem pars in ea non adquiescat, sed appellatio interponatur, 
tum ad archiepiscopalem sedem appellatio dirigatur ibique secundum 
id quod hucusque obtinuit diiudicetur.
10 ¶ Si quis adversus haec quid facere ausus erit, totius summae quam 
accepit duplum ei a quo plus exegit reddat et ecclesiasticae poenae 
subiciatur a sanctissimo pro tempore patriarcha vel religiosissimo 
metropolita e clericorum numero removendus. 
11 ¶ Accusationes autem, si res ad ecclesiasticum statum pertinet, 
necessario apud solos religiosissimos episcopos vel metropolitas 
vel apud sanctas synodos vel religiosissimos patriarchas fieri iubemus: 
si vero civilis contentio est, volentibus tales quaestiones apud dictos 
religiosissimos episcopos proponere permittimus, invitum non cogimus, 
cum tribunalia civilia habeant, si ea magis placeant, apud quae etiam 
de criminibus disceptari licet. 
12 ¶ Quoniam vero quidam religiosissimorum patriarcharum in provinciis, 
in quibus agunt, etiam metropolitae locum obtinent, quidam per totam 
dioecesin ordinationes religiosissimorum episcoporum, qui sub ipsis sunt, 
vel metropolitarum vel ceterorum faciunt, de his ea sancimus, 
quae iam de religiosissimis metropolitis constituimus, is enim 
et metropolita merito nominetur, cuius dispositioni ex sacris canonibus 
episcopi qui sub metropoli constituti sunt subiciuntur.


